Nafarroako Parlamentuko Mahaiak, 2022ko irailaren 5ean egindako bilkuran, Eledunen Batzarrari entzun ondoren, hurrengo erabakia hartu zuen, besteak beste:
1. Izapidetzeko onartzea Nafarroako Alderdi Sozialista talde parlamentarioak aurkezturiko mozioa, zeinaren bidez Nafarroako Gobernua premiatzen baita berriemaile gazteen programa bultza dezan gure Komunitateko Derrigorrezko Bigarren Hezkuntzako institutu guztietan eta Lanbide Heziketako ikastetxeetan..
2. Nafarroako Parlamentuko Aldizkari Ofizialean argitara dadin agintzea.
3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.
Iruñean, 2022ko irailaren 5ean
Lehendakaria: Unai Hualde Iglesias
MOZIOAREN TESTUA
Nafarroako Alderdi Sozialista talde parlamentarioaren eledun Ramón Alzórriz Goñi jaunak, Legebiltzarreko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatzeko. Mozioaren bidez, Nafarroako Gobernua premiatzen da berriemaile gazteen programa bultza dezan gure erkidegoko Derrigorrezko Bigarren Hezkuntzako institutu guztietan eta lanbide heziketako ikastetxeetan.
Berriemaile gaztea da bere aisiaren parte bat borondatez erabiltzen duena ikastetxeetan beste gazte batzuei informazioa emateko, gazte informazioko zentro edo bulego batekin lankidetzan.
Berriemaile gaztearen ezaugarri nagusia da gazteak gazteari informazioa helaraztea eta bere ikaskideen informazio-eskariak jasotzea, gazteentzako informazio bulegoari haien berri eman eta, halatan, gaztearen eta gazteentzako informazio sistemaren arteko lehenbiziko elkarrizketa sortu ahal izateko.
Berriemaile gaztearen zeregina borondatezkoa da, eta informazio-biderkatzearen efektua sortzen du. Figura horren bidez asmoa ez da mezulari izatea, baizik eta informazio-helarazle gisa bi norabidetan jardutea: diharduen eremuan gazteek dituzten kezkak eta lehentasunak zein diren jakin, eta haiei beste gai horiei buruzko informazio zehatza ematen saiatu.
Alde horretatik, informazio-zeregin muntadun hori Bigarren Hezkuntzako eta Lanbide Heziketako ikastetxe guztietaraino eraman behar da, ikastetxeak topagune masibo bat baitira gazteentzat; horregatik, topaleku eta informazio-gune perfektuak bihurtzen dira.
Gazteentzako informazio guneak ezartzeko lana modu bat gehiago da, gazteei tresnak eskuratzen dizkiena errealitatea ezagutzeko, errealitatearen eraldaketan parte hartzeko eta, gainera, Foru Komunitatearen luze-zabalean gazteentzat dauden baliabide, zerbitzu eta jarduera guztien berri izateko.
Hezkuntza da oinarria gizartean, erkidegoan parte hartzeko. Gazteria informatua eta inplikatua egoteak eragin positiboa dauka, gizarte zibil kritikoagoa tankeratzen duelako, afera publikoetan parte-hartzaileagoa, eta horrek ekarriko du gure sistema demokratikoa indarturik ateratzea.
Erabaki proposamena:
Nafarroako Parlamentuak Nafarroako Gobernua premiatzen du berriemaile gazteen programa bultza dezan gure Komunitateko Derrigorrezko Bigarren Hezkuntzako institutu guztietan eta Lanbide Heziketako ikastetxeetan.
Iruñean, 2022ko abuztuaren 3an

